
BOSNA I HERCEGOVINA 

FEDERACIJA BOSNE I HERCEGOVINE 

ZENIČKO-DOBOJSKI KANTON                                    

OPĆINSKI SUD U ZENICI 

Broj: 43 0 St 261098 25 St                                                      

Zenica, 03.11.2026. godine 

 

Općinski sud u Zenici, stečajni sudija Samra Spahić-Drino, u stečajnom postupku nad imovinom stečajnog 

dužnika „SAF-TRANS“, d.o.o. Jelah bb - Tešanj, Trgovina, promet i usluge, sa sjedištem na adresi Jelah 

bb, Jelah, matični broj subjekta upisa 1-7955, JIB: 4218132140006,, van ročišta dana 03.11.2026. godine 

donio je: 

 

R J E Š E NJ E  

 

Utvrđuje se prestanak dužnosti stečajnog upravnika Nuri Soldin iz Zenice, ulica Talića brdo broj 1 A, 

imenovanog rješenjem ovog suda broj 43 0 St 261098 25 St od 10.11.2025. godine, zbog činjenjice da se 

više ne nalazi na važećoj revidiranoj Listi stečajnih upravnika Federalnog ministarstva pravde. 

 

Za novog stečajnog upravnika imenuje se Hadžimehić Muris iz Tešnja, Raduša bb, koji preuzima sva prava, 

obveze i ovlaštenja stečajnog upravnika u ovom stečajnom postupku. 

 

Dosadašnji stečajni upravnik dužan je odmah, a najkasnije u roku od 15 dana od dana prijema ovog rješenja, 

izvršiti primopredaju novom stečajnom upravniku cjelokupne dokumentacije, poslovnih knjiga, izvoda i 

dokumentacije o novčanim sredstvima, pečata, ključeva, pristupnih podataka te sve dokumentacije koja se 

odnosi na započete i nedovršene poslove stečajnog dužnika, uključujući dokumentaciju koja se odnosi na 

podnesne tužbe, ukoliko su iste podnesene. O primopredaji će se sačiniti zapisnik koji će novoimenovani 

stečajni upravnik bez odlaganja dostaviti sudu. 

 

Nalaže se registru poslovnih subjekata ovog suda da u rubrici „lica ovlaštena za zastupanje subjekta upisa“ 

umjesto imena i prezimena upisanog stečajnog upravnika Nure Soldin upiše novog stečajnog upravnika. 

 

Ovo rješenje objavit će se na oglasnoj ploči suda i web stranici suda - elektronskoj ploči suda, kao i u 

Službenim novinama FBiH. 

 

O b r a z l o ž e nj e  

 

Rješenjem ovog suda broj 43 0 St 261098 25 St od 10.11.2025. godine za stečajnog upravnika stečajnog 

dužnika imenovana je Nura Soldin iz Zenice, ulica Talića brdo broj 1 A. 

 

Uvidom u važeću revidiranu Listu stečajnih upravnika Federalnog ministarstva pravde broj 02-45-3675/26 

od 09.02.2026. godine sud je utvrdio da se navedeni stečajni upravnik više ne nalazi na važećoj Listi 

stečajnih upravnika.  

 

Odredbom člana 70. stav  2. Zakona o stečaju propisano je da stečajni sudija imenuje stečajnog upravnika i 

vrši pravni nadzor nad njegovim radom. Članom 71. stav  1. istog zakona propisano je da se za stečajnog 

upravnika može imenovati samo fizička osoba koja raspolaže potrebnom stručnošću i poslovnim iskustvom 

i koja se nalazi na Listi stečajnih upravnika kod Federalnog ministarstva pravde, dok je članom 73. stav  2. 

propisano da stečajni sudija za stečajnog upravnika može imenovati osobu koja se nalazi na toj Listi. 

Odredbe člana 72. istog zakona propisuju nadležnost Federalnog ministarstva pravde za vođenje Liste 

stečajnih upravnika, koja se objavljuje u Službenim novinama Federacije BiH kao i na stranici Ministarstva. 

Ministarstvo donosi rješenja o upisu i brisanju kandidata s te liste, te provodi revidiranje liste u skladu sa 

tim rješenjima, a revidirane liste objavljuje u Službeni novinama Federacije BiH, kao i na Internet stranici 



Ministarstva. Kandidati mogu voditi upravne sporove protiv rješenja ministarstva kojima se odlučuje o 

njihovom statusu stečajnog upravnika.  

 

Građansko odjeljenje Vrhovnog suda Federacije Bosne i Hercegovine u odluci broj 17 0 St 091703 26 Spp 

od 10.06.2026. godine zauzelo je pravno shvatanje prema kojem stečajni upravnik koji više nije uvršten na 

revidiranu Listu stečajnih upravnika ne može nastaviti obavljati dužnost u već otvorenom stečajnom 

postupku. U obrazloženju navedene odluke Vrhovni sud FBiH izričito je zaključio da stečajni upravnik koji 

je brisan sa ranije Liste, a nije upisan na aktivnu revidiranu Listu, gubi ovlaštenja i ne može zakonski 

nastaviti vođenje započetog postupka niti zastupati stečajnog dužnika, odnosno stečajnu masu. Navedeno 

pravno shvaćanje zauzeto je u predmetu u kojem je stečajni upravnik bio imenovan prema ranije važećem 

Zakonu o stečajnom postupku. U ovom predmetu stečajni postupak vodi se prema Zakonu o stečaju iz 2021. 

godine, kojim je izravno propisano da se za stečajnog upravnika može imenovati osoba koja se nalazi na 

Listi stečajnih upravnika. Stoga u ovom postupku ne postoji ni pitanje primjene prijelaznih odredbi koje je 

bilo predmet razmatranja Vrhovnog suda FBiH. Objektivni zakonski uvjet za obnašanje dužnosti stečajnog 

upravnika je upis u Listu stečajnih upravnik koju utvrđuje federalni ministar pravde i koja se objavljuje u 

Sl. novinama F BiH. U konkretnom slučaju sud ne utvrđuje postojanje povrede obveza dosadašnjeg 

stečajnog upravnika niti cijeni način na koji je obavljao svoju dužnost, nego sud utvrđuje da se desila 

objektivna zapreka za dalje vršenje službe, jer je došlo do promjene u statusu osobe Nure Soldin koja više 

nije ovlašteni stečajni upravnik na aktualnoj Listi stečajnih upravnika, zbog čega više ne može nastaviti 

vršiti tu dužnost. Sud je pri određivanju trenutka razrješenja imao u vidu i trenutno stanje postupka, jer 

Zakonom nije predviđena mogućnost da osoba koja više ne ispunjava uvjet za obavljanje službe ostane na 

dužnosti radi ppoduzimanja radnji koje je stečajni upravnik u svom ozjašnjenju od 18.06.20026. godine 

naveo. Naprotiv, takvo postupanje bilo bi protivno pravnom shvatanju Vrhovnog suda Federacije Bosne i 

Hercegovine prema kojem osoba koja više nije na važećoj Listi gubi ovlaštenja za daljnje vođenje postupka 

i zastupanje stečajne mase. 

 

Sud ovim rješenjem ne odlučuje o pravnoj valjanosti pojedinih radnji koje je dosadašnji stečajni upravnik 

poduzeo prije donošenja ovog rješenja niti je postavljen zahtjev u tom smjeru. O naknadi i nagradi stečajni 

sudija odlučit će posebnim rješenjem. 

 

Istodobno, utvrđivanjem prestanka dužnosti dosadašnjeg i imenovanjem novog stečajnog upravnika, sud je 

imao u vidu da se radi o hitnom postupku te je iz tog razloga i određena primopredaja dokumentacije 

najkasnije u roku od 15 dana od dana prijema ovog rješenja. 

 

U skladu sa odredbom člana 108. Zakona o stečaju, sud je naredio registru poslovnih subjekata da u rubrici 

„lica ovlaštena za zastupanje subjekta upisa“ umjesto imena i prezimena dosadašnjeg stečajnog upravnika 

upiše novog stečajnog upravnika. 

 

Imajući u vidu navedeno, sud je, primjenom odredbi člana 70. stav  2., 72. stav 2. i 73. stav 2. Zakona o 

stečaju, donio rješenje kao u izreci. 

  

PRAVNA POUKA:                                                                                        Stečajni sudija 

Protiv ovog rješenja dozvoljena je žalba  

u roku od 8 dana od dana dostavljanja,                                                          Samra Spahić-Drino  

Kantonalnom sudu u Zenici putem ovog suda.  

                    


